
GOUVÈNÈ CUOMO AKSEPTE REKÒMANDASYON KOMISÈ SANTE ETA A TE FÈ 
POU ENTÈDI YO VANN SIGARÈT ELEKTWONIK KI GEN GOU MANTÒL YO  

  
Gouvènè a Mande Komisè Zucker pou l Konvoke yon Rankont ak Konsèy sou 

Sante Piblik ak Planifikasyon Sante a pou yo Agrandi Reglèman Ijans yo pou Mete 
Gou Mantòl nan Entèdiksyon an  

  
Nouvo Done Vil yo Avèti Ogmantasyon Enkyetan Mantòl ak Mant nan Itilizasyon 

Sigarèt Elektwonik pami Jèn yo  
  

W ap jwenn yon kopi rekòmandasyon Komisè Zucker te bay Gouvènè a La  
  
  
Jodi a, Gouvènè Andrew M. Cuomo te anonse ke l te resevwa ak revize yon 
rekòmandasyon Komisè Sante Eta New York la, Doktè Howard Zucker te fè ki mande 
pou mete mantòl nan entèdiksyon pou vann sigarèt elektwonik ak likid nikotin 
elektwonik awomatize yo. Li te aksepte rekòmandasyon sa yo epi li mande Komisè a 
pou l konvoke yon rankont an ijans ak Konsèy sou Sante Piblik ak Planifikasyon Sante 
a (Public Health and Health Planning Council, PHHPC) san pèdi tan pou yo agrandi 
règleman ijans yo pou mete gou mantòl nan entèdiksyon an.  
  
"Li klè ke konpayi aparèy respirasyon vapè ak sigarèt elektwonik yo ap itilize gou yo pou 
atire jèn yo pou fè yo devlope depandans a pwodui yo, epi nan New York nou ap pran 
plizyè mezi pou n mete fen a taktik piblisitè sa a", Gouvènè Cuomo te deklare. "Anplis 
de entèdiksyon sigarèt elektwonik awomatize yo ki deja an vigè a, epi apre yon 
evalyasyon apwofondi, Komisè Zucker te rekòmande pou entèdi sigarèt elektwonik ki 
gen gou mantòl yo - mwen aksepte rekòmandasyon li an epi mwen mande l pou l 
òganize yon rankont an ijans pou adopte entèdiksyon adisyonèl sa a nan delè ki pi 
pwòch posib. Nou paka chita de bra kwaze epi tann gouvènman federal la pase 
alaksyon pandan tout yon nouvèl jenerasyon plede vin depann de nikotin, epi 
entèdiksyon sa a nou mete sou lavant gou mantòl yo ap plis ranfòse efò n ap fè pou n 
pwoteje jèn nou yo kont abitid danjre ki ka afekte yo pandan tout lavi yo."  
  
Nan dat 17 Septanm 2019, New York te vin premye eta nan nasyon an ki te mete yon 
entèdiksyon pou yo pa vann sigarèt elektwonik ak likid nikotin elektwonik awomatize yo, 
apre PHHPC te fè yon vòt sou yon règleman ijans. Menm dat sa, Gouvènè a te mande 
Komisè Zucker pou l fè yon revizyon apwofondi pou n wè si n dwe mete mantòl nan 
entèdiksyon an, epi pou l rapòte konklizyon l jwenn yo nan yon delè 14 jou.  
  
Komisè a ak ekip li te fè revizyon an sou sijè sa a epi yo te soumèt rekòmandasyon yo 
bay Gouvènè a maten an. Revizyon Depatman te fè a te konsilte plizyè etid ki soti nan 
plizyè enstitisyon medikal, plis sondaj Sant Prevansyon ak Kontwòl Maladi Etazini an yo 
(U.S. Centers for Disease Control and Prevention, CDC) ke Depatman Sante 

(Department of Health, DOH) Eta a te bay adolesan Eta New York yo ki gen ant 15 zan 
a 17 tan. Yo te fè sondaj la nan Prentan 2019 la epi yo te finalize analiz la semèn pase. 
Sondaj CDC/DOH la te jwenn ke jèn nan Eta New York la yo ap itilize sigarèt elektwonik 
ki gen gou mantòl nan to elve k ap ogmante deplizanpli. Konklizyon espesifik yo gen 
ladan:  

• Preferans adolesan yo pou sigarèt elektwonik ki gen gou mantòl oswa mant yo te 
34.1% dezyèm sèlman a sa ki gen gou fwi yo (51.8%).  

• Preferans adolesan ki respire vapè yo pou mantòl oswa mant te ogmante soti 
19.9% an 2017 rive 34.1% an 2019, ki se yon diferans estatistik enpòtan.  

• Lè yo te mande yo, "Nan ki pwen ou panse likid elektwonik ki gen gou mantòl 
oswa mant yo danjre pou sante w", prèske mwatye jèn yo (47.8%) te kwè likid 
elektwonik ki gen gou mantòl yo mwen danjre pase likid elektwonik ki gen gou 
tabak yo.  

  
Komisè Sante Eta New York la, Doktè Howard Zucker te deklare, "Apre yon 
egzamen apwofondi, li klè ke rechèch sa a definitivman sipòte enklizyon mantòl nan 
entèdiksyon sigarèt elektwonik awomatize yo. Anba lidèchip Gouvènè Cuomo, nou pral 
kontinye pran mezi agresif pou n pwoteje sante piblik tout Nouyòkè, espesyalman jèn 
nou yo".  
  
Gou yo responsab an gran pati pou ogmantasyon dramatik ki genyen nan itilizasyon 
sigarèt elektwonik yo pami jèn yo epi se yon rezon prensipal ki fè jèn yo kòmanse epi 
kontinye itilize sigarèt elektwonik yo. Daprè done Depatman Sante a yo, prèske 40 
pousan elèv 12yèm ane ak 27 pousan elèv lekòl segondè nan Eta New York kounye a 
ap itilize sigarèt elektwonik, epi likid elektwonik awomatize yo k ap plis ankouraje 
ogmantasyon sa a. Itilizasyon yo nan lekòl segondè an 2018 (27.4%) 160 pousan pi plis 
pase jan li te ye an 2014 (10.5%). Byenke to elèv lekòl segondè New York ki fimen yo 
bese soti nan 27.1% an 2000 pou vin yon nivo rekò 4.3% an 2016, maketin agresif k ap 
fè pwomosyon sigarèt elektwonik awomatize yo prè pou chanje tandans sa a.  
  
Awomatizasyon se yon estrateji maketin kle ki sible jèn yo, ke endistri sigarèt 
elektwonik/ayewosòl la itilize menm jan yo fè l nan mache sigarèt, siga, ak tabak san 
lafimen yo. Maketin sigarèt elektwonik yo mete aksan sou gou yo tankou chokola mant, 
chiklèt ak kola seriz, epi yo kreye yon kwayans twonpez ke yo pa poze danje pou 
itilizatè yo. Nan yon ankèt yo te fè sou adolesan ki gen 15 rive 17 ane an 2017 nan Eta 
New York ki konn itlize pwodwi vapè elektwonik yo souvan, 19% adolesan yo te di ke 
gou yo se te rezon ki fè yo te premye itilize yon sigarèt elektwonik epi 27% te di gou yo 
se te rezon ki fè kontinye itilize yo. Etid yo montre tou prèske 78% elèv lekòl segondè, 
ak 75% elèv lekòl primè rapòte ke yo te ekspoze a maketin an favè tabak an 2016. Nou 
pral fè avanse lejislasyon nan pwochèn sesyon an pou anpeche piblisite twonpez ak fo 
sa yo k ap sible jèn nou yo.  
  
Depatman sante lokal yo ak Biwo Distri Depatman an yo pral jere aplikasyon 
entèdiksyon ki la deja, ki pral kòmanse vandredi 4 Oktòb. Revandè ki vyole entèdiksyon 
an yo pral riske peye amann jiska 2,000 dola pa vyolasyon.  

